
– Keyfiyyətli üzüm məhsulu 
yaxşı da şərab deməkdir. 
Bu baxımdan üzümçülük 
təsərrüfatlarındakı hazırki 
vəziyyətlə bağlı nə deyə 
bilərsiniz? Bu sahədə hansı 
problemlər daha çox narahatlıq 
doğurur?

– Əvvəla, onu qeyd edim ki, 
Azərbaycanda üzümçülüyün 
inkişafı ulu öndər Heydər Əliyevin 
adı ilə bağlıdır. Bunu belə bir fakt 
da təsdiqləyir: Dahi öndər 1969-
cu ildə Azərbaycana rəhbərliyə 
başladığı zaman üzüm istehsalı 
272 min ton idi. Lakin sonrakı 
dövrlərdə həyata keçirilən tədbirlər 
nəticəsində üzüm sahələri 267 
min hektara çatdırıldı, istehsal 
isə 2 milyon tonu ötdü. Bu da, 
öz növbəsində, aqrar-sənaye 
kompleksinin inkişafına, kənd 
əhalisinin həyat səviyyəsinin 
yüksəlməsinə gətirib çıxardı. 

Təəssüf ki, ötən əsrin 80-ci 
illərinin ortalarından başlayaraq, 
keçmiş SSRİ rəhbərliyi tərəfindən 
aparılan antialkoqol kampaniyası 
çərçivəsində respublikamızda 
da böyük zəhmət hesabına 
yaradılan üzüm bağları məhv 
edildi, infrastruktur dağıdıldı, üzüm 
sahələrində yetişdirilən qiymətli 
yerli və introduksiya olunan 
üzüm sortları itirilmək təhlükəsi 
ilə üzləşdi, məhsuldarlıq xeyli 
azaldı, üzümçülük və şərabçılıq 
kompleksi böhran vəziyyətinə 
düşdü. Bununla yanaşı, 
Ermənistanın torpaqlarımıza 
1988-ci ildən başlayan təcavüzü 
nəticəsində 43 min hektar üzüm 
bağı işğal altında qaldı. 

Ötən əsrin 90-cı illərinin ikinci 
yarısından etibarən Azərbaycanda 
üzümçülüyün inkişafı yeni 
mərhələyə daxil oldu. Bu sahənin 
dirçəldilməsi üçün əlverişli şəraitin 
yaradılmasına, müvafiq tədbirlərin 
həyata keçirilməsinə başlanıldı, 
“Üzümçülük və şərabçılıq 
haqqında” Qanun qəbul olundu, 
“2018–2025-ci illərdə Azərbaycan 
Respublikasında şərabçılığın 
inkişafına dair Dövlət Proqramı” 
təsdiq edildi. 

Tədricən yeni üzüm bağlarının 
salınması, eləcə də keçmiş 
ənənələrdən və beynəlxalq 
təcrübədən yararlanmaqla 
üzümçülüyün inkişafında intensiv 
becərmə üsullarının tətbiqi diqqət 
mərkəzində saxlanıldı. Nəticədə, 
üzüm plantasiyaları genişləndirildi, 
istehsalın həcmində və 
məhsuldarlığında əhəmiyyətli 
artıma nail olundu. 

Azərbaycanda yaradılan 
əlverişli biznes mühiti və müvafiq 
xammal bazasının mövcudluğu 
ölkədə müasir şərabçılıq 
zavodlarının qurulmasını 
sürətləndirdi. Bu müəssisələr 
tərəfindən yeni üzüm sortları 
və texnologiyalar əsasında 
müasir üzüm plantasiyalarının 
salınmasına dəstək verildi. 
Bununla da üzüm sahəsi 16 
min 200 hektara çatdırıldı və 
hazırda sözügedən istiqamətdə 
intensiv iş aparılır. Yeri gəlmişkən, 
respublikada yeni üzüm bağları, 
əsasən, 2005–2009-cu illərdə 
salınıb ki, bu sahələrdə də yüksək 
keyfiyyətli məhsul 7-10 ildən sonra 
əldə olunur. 

Burada bir məqamı da diqqətə 

çatdırmaq istərdim. Keyfiyyətli 
şərab istehsalında əsas 
şərtlərdən biri də, ilk növbədə, 
daha çox mineral maddələrlə 
zəngin üzüm yetişdirilməsidir. 
Sovetlər dövründə hər hektardan 
12-15 ton üzüm məhsulu 
götürüldüyü halda, hazırda 
həmin göstəricinin 7-8 ton təşkil 
etməsinin səbəbi də məhz 
keyfiyyət amili ilə bağlıdır. 

– Şərabçı alim kimi, bu 
sahənin daha da inkişafı 
üçün hansı tədbirlərin 
reallaşdırılmasını istərdiniz?

– Qeyd edim ki, dövlət 
başçısı son illər bu məsələyə 
xüsusi diqqət yetirir. Yuxarıda 
adıçəkilən şərabçılığın inkişafına 
dair Dövlət Proqramının uğurla 

reallaşdırılması, Aqrar Subsidiya 
Şurası tərəfindən üzüm bağlarının 
hər hektarına görə subsidiyaların 
nəzərdə tutulması, xarici ölkələrdə 
keçirilən sərgilərin dövlət hesabına 
reallaşdırılması, bu sahə ilə 
bağlı müəssisələrin “Made in 
Azerbaijan” brendi altında təmsil 
olunmaları məhz bunun bariz 
ifadəsidir. Şübhəsiz ki, bundan 
sonra da sözügedən istiqamətdə 
dəstək tədbirləri davam etdiriləcək. 
Bu məsələdə kiçik müəssisələrin 
yaradılmasının dinamik xarakter 
almasını istərdim. Bunun üçün 
dövlət tərəfindən müəyyən kömək 
göstərilməsi vacib şərtlərdən 
biridir. Eyni zamanda, şərablardan 
aksiz vergisinin götürülməsini də 
zəruri hesab edirəm. 

Mövcud sahənin daha da 
inkişafı məqsədilə təbii şərabın 
alkoqollu içkilər sırasından 
çıxarılaraq bir ərzaq məhsulu 
hesab edilməsi də faydalı olardı. 
Fikrimcə, belə halda şərab 
məhsullarının reklamı ilə bağlı 
problem də həllini tapar. 

– Ölkədə məhsul bolluğu 
yaratmaq, bu sahədə idxalı 

azaltmaq, ixracın isə həcmini 
yüksəltmək hazırda dövlətin 
qarşıya qoyduğu prioritet 
vəzifələrdəndir. Həmin 
məsələlər sırasında şərab 
ixracının artırılması da xüsusi 
yer tutur. Bu sahədəki vəziyyət 
barədə fikirlərinizi bilmək 
maraqlı olardı. 

– İxrac potensialını artıqmaq 
ən mürəkkəb məsələlərdən 
biridir. Azərbaycanın iqlim şəraiti, 
aborigen üzüm sortlarının dadı 
və ətri isə buna imkan verir. 
Son vaxtlar dövlətimizin diqqət 
və qayğısı nəticəsində şərab 
zavodları müasir avadanlıqla 
təchiz edilib. Yeni üzüm bağları 
salınıb. İxrac edilən məhsulun 
dəyərinin 6 faizi istehsalçıya 

qaytarılır. Bütün bunlar isə 
istehsalçıları ruhlandırır və yeni 
keyfiyyətli məhsul istehsalına sövq 
edir. Statistikadan da görünür ki, 
şərab ixracı getdikcə artır. Faktlara 
əsasən belə qənaətə gəlmək olar 
ki, yaxın 2-3 il ərzində bu sahədə 
ixrac 30-40 faiz artacaq və xaricə 
məhsul satışı dinamik xarakter 
alacaq. 

Yeri gəlmişkən, hazırda  
“AzGranata” MMC tərəfindən 
“Türk rakısı”nın, ağ, çəhrayı və 
qırmızı alkoqolsuz şərabların, 
habelə nar şərabının ixracı yüksək 
səviyyədə reallaşdırılır. 

Onu da qeyd edim ki, ixrac 
prosesində şərab istehsalçılarının 
da müəyyən məsuliyyət daşıması 
zəruridir. İstehsal olunan 
məhsulların dünya bazarında 
rəqabətqabiliyyətli və qiymətinə 
görə münasib olması onlardan 
asılıdır. 

– Vüqar müəllim, bu il 
avqustun 31-də Heydər Əliyev 
Fondunun dəstəyi ilə Şamaxı 
rayonunun Meysəri kəndində 
keçirilən Üzüm və Şərab 
Festivalı çərçivəsində təşkil 

olunmuş “dəyirmi masa”da 
Azərbaycanda şərabın 
alkoqollu içki deyil, qida 
məhsulu hesab edilməsi, onun 
reklamının genişləndirilməsi 
təklifini səsləndirmisiniz. Bu 
barədə bir qədər ətraflı söhbət 
açmağınızı istərdik.

– Həmin “dəyirmi 
masa”da şərabı qida məhsulu 
adlandırmağım heç də təsadüfi 
deyildi. Bu barədə bir qədər 
ətraflı danışmaq istərdim. Belə ki, 
üzümün tərkibindəki maddələrin 
sayı əgər 400-ə çatırsa, 
fermentasiyadan sonra həmin 
rəqəm 800-ə qədər artır. Bu isə 
şərabın müalicəvi göstəricilərinin 
sayının çoxalması deməkdir. 

ABŞ-ın İndiana ştatının Uest-
Lafayett şəhərində yerləşən 

Perdyu Universitetinin professoru 
Ki Xun Kim göstərib ki, qırmızı 
şərab piy hüceyrələrini parçalayır. 
Başqa sözlə, alim qırmızı şərabda 
“pikeatannol” maddəsini tapıb ki, 
bu da insan orqanizmində yeni piy 
hüceyrələrinin əmələ gəlməsinin 
qarşısını alır. 

Roma əsilzadələrinin 
müalicəsi ilə məşğul olan və 
imperator Markus Avreliusun 
saray həkimi kimi tanınan Klavdi 
Qalen şərabı qida məhsulu kimi 
təyin edərək, onun bioenergetik 
təsirini vurğulayıb, eyni zamanda, 
şərabı xassələrinə görə 
diferensiallaşdırıb. 

Üzüm şərabından və şərabdan 
müalicə məqsədilə istifadə elmdə 
enoterapeya adlanır. Həqiqətən, 
şərabın müalicəvi əhəmiyyəti 
çoxdan insanlara məlumdur. Belə 
ki, qədim Yunanıstanda şərabdan 
antiseptik maddə kimi istifadə 
olunub. O zaman yaralılara 
şərab verib, yaraların üzərinə 
şərabla isladılan parça qoyublar. 
Qərbi Avropada şərabla müalicə 
orta əsrlərdən əvvəl yayılmağa 
başlayıb...

Şərab kimyəvi tərkibinə 
və pəhriz xüsusiyyətlərinə 
görə də insan fiziologiyasına 
çox yaxındır. O, insan 
orqanizminə müsbət bioeneji və 
möhkəmləndirici təsir göstərir 
ki, nəticədə insan qocaldıqda 
onun həyat gücü, bədənin 
tonusu artır, gümrahlıq yaranır. 
Əbəs yerə şərabı “qocaların 
südü” adlandırmayıblar. Eyni 
zamanda, şərab orqanizmi faydalı 
mikroelementlərlə, vitamin və 
amin turşuları ilə zənginləşdirir, 
ateresklerozun yaranmasına 
və inkişafına mane olur. Təmiz 
şərabın tərkibindəki trioksistilben 

maddəsi hüceyrələrin qocalma 
prosesini ləngidir və onkoloji 
xəstəliklərin yaranmasının 
qarşısını alır.

Şərab, eyni zamanda, 
antibakterial xüsusiyyətlərə 
də malikdir. İnsanlar arasında 
epidemiya tüğyan edən vaxtı 
şərabçılıq rayonlarında mütəmadi 
olaraq bu məhsulu qəbul edənlər 
adıçəkilən xəstəliyə az tutulublar. 
Tədqiqatlar da göstərir ki, 
şərab malyariya, xolera, vərəm 
bakteriyalarını öldürür. İkiqat 
su ilə qarışdırılan şərab da, 
təxminən, eyni səmərəni verir. 
Ona görə də epidemiya vaxtı 
həkimlər su əvəzinə, yarıbayarı 
su ilə qarışdırılan süfrə şərabı 
içməyi məsləhət görüblər. Eyni 
zamanda, ağ süfrə şərabı 
susuzluğu çox gözəl yatırır. Təmiz 
şərab qrip, bronxit, ağciyərlərin 
iltihabı kimi soyuqlama və xroniki 
xəstəliklərin müalicəsində də çox 
faydalıdır. Mədə-bağırsaq traktının 
pozulmasında və xəstəliklərində 
tərkibində dubil maddələr olan 
qırmızı şərabın faydası böyükdür. 

Ümumiyyətlə, şərabın 
müalicəvi xüsusiyyətləri haqqında 
çox danışmaq olar. Bax, şərabı 
bir qida məhsulu kimi qəbul 
etməyimin səbəbi də məhz elə 
bununla bağlıdır. 

– Siz bu gün elmi 
fəaliyyətlə yanaşı, həm 
də “AzGranata” MMC-də 
çalışırsınız. Azərbaycanın lider 
müəssisələrindən biri kimi 
tanınan bu müəssisənin əldə 
etdiyi uğurlar, ilk növbədə, 
hansı amillərlə bağlıdır?

 – Əvvəla, sualınızla bağlı 
bir məqamı xatırlatmaq istərdim. 
Belə ki, 2012-ci ildə “AzGranata” 
MMC-nin tərkibində kiçik 
alkoqollu içkilər sexi fəaliyyət 
göstərirdi. Rəhbərlik həmin sexin 

dirçəldilməsini qarşıya əsas 
vəzifələrdən biri kimi qoymuşdu. 
Bunun üçün mövcud əlverişli 
şəraitdən düzgün bəhrələnmək 
tələb olunurdu. Müəssisənin Böyük 
Qafqaz sıra dağlarının Ləngəbiz 
silsiləsinin Adnalı yaylasında 500 
hektar sahədə salınan üzüm, 500 
hektara yaxın isə nar bağlarına 
elmi baxımdan yanaşılması 
vurğulanırdı. Bu da təsadüfi 
deyildi. Çünki həmin sahələrdə 
üzümün dəmyə, yəni suvarılmayan 
sahələrdə yetişdirilməsi tinglərin 
kökünün daha dərinə işləməsi, 
özünə su axtarması son nəticədə 
yetişən məhsulun mineral 
maddələrlə zənginləşməsinə 
müsbət təsir göstərir. 

Qısa müddətdə işin düzgün 
tənzimlənməsi nəticəsində bir 
sıra uğurlar əldə edildi. 2012-
ci ildə Azərbaycanda ilk dəfə 
şərab turizmi məhz bu zavodda 
yaradıldı, ictimai təşkilatlara, 
otellərə pulsuz şərab turları 
təşkil edildi. Müəssisədə alıcı 
potensialının artırılması üçün 
rayon əhalisi üçün “Açıq qapı” 
günləri keçirildi. Azərbaycan 
tarixində ilk dəfə “Abqora” qora 
suyunun, müxtəlif meyvələrdən 
likyor şərablarının müasir 
texnologiyaya əsaslanan sənaye 
üsulu ilə istehsalına və Şotlandiya 
texnologiyası əsasında viski 
buraxılışına başlanıldı. 

Meşələrdən yığılan cır alma, 
göyəm, alça, zoğal və tutun da 
məhz “AzGranata”da istehsalına 
başlanıldı ki, bu da insanların 
əlavə gəlir əldə etməsinə şərait 
yaratmaqla onların rifah halının 
yaxşılaşmasına müsbət təsir 
göstərdi. 

Müsahibəni qələmə aldı: 
Vaqif BAYRAMOV, 

“Xalq qəzeti”

Üzüm istehsalı, o cümlədən texniki üzümün 
istehsalı artmalıdır, şərab zavodlarımız tam gücü ilə 
işləməlidir və ixrac da kəskin şəkildə artmalıdır.

İlham ƏLİYEV  
Azərbaycan Respublikasının Prezidenti

�� Vüqar Mikayılov respublikamızda şərabçılıq 
texnologiyasının tətbiqi sahəsində tanınmış 
alimlərdəndir. O, “Ferment preparatlarının tətbiqi 
ilə Madera tipli şərabların istehsal texnologiyasının 
təkmilləşdirilməsi” və “Azərbaycan meyvə və 
giləmeyvə içkilərinin istehsal texnologiyasının 
təkmilləşdirilməsi” mövzularında namizədlik 
və doktorluq dissertasiyaları müdafiə edib. 
Azərbaycan Kooperasiya Universitetinin professoru 
olan V.Mikayılov üzümçülük və şərabçılıqla bağlı 70 
elmi əsərin, o cümlədən 4 ixtiraya patentin, 7 dərs 
vəsaitinin müəllifidir. Məqalələri Rusiya, Ukrayna, 
Moldova, Belarus, Gürcüstan və digər ölkələrin 
nüfuzlu nəşrlərində dərc olunub. İstehsalatda 
tətbiqini tapan 40-a yaxın texnoloji təlimatın və 
resepturların müəllifidir. 

Üzümçülük və şərabçılığın elmi əsaslarla 
inkişafı diqqət mərkəzində saxlanılır

Havalar tədricən soyumağa 
başlayır. Ölkəmizin hər yerində qış 
tədarükləri görülür. Bəs Biləsuvar 
rayonunda vəziyyət necədir? 
Rayonun əlaqədar idarə və 
təşkilatları Muğan havasının “üçü 
heç eyləmək” hədələrinə qarşı 
durmağa hazırdırmı? Bu suallar-
la işıq, qaz, su təchizatçılarına, 
eləcə də yol, mənzil təsərrüfatı 
sahələrinə, təhsil və səhiyyə 
şöbələrinə müraciət etdik. 

Biləsuvar Elektrik Şəbəkəsinin 
rəisi G.Səfərovun bildirdiyinə görə, 
şəbəkənin ərazisində sözügedən 
istiqamətdə bir sıra tədbirlər görü-
lüb. Bu il rayonda elektrik enerjisi-
nin verilişi xeyli yaxşılaşıb. Əsas 
hava xətlərində, transformatorlar-
da yenidənqurma işləri aparılıb. 
Yüzlərlə yeni metal və ağac dayaq 

basdırılıb, 5 min metr məsafədə 
SİP kabel xətləri çəkilib. Biləsuvar 
şəhərində, Zəhmətabad, Bəydili, 
Xırmandalı, Əliabad kəndlərində 
453 ədəd yeni Smart-kart sayğacı 
quraşdırılıb və bu işlərdə 1390 
metr SİP kabelindən istifadə olu-
nub. Biləsuvar yarımstansiyasında 
gərginlik altında olan izolyatorlar 
dəyişdirilib. Aşağı Cürəli, Günəşli, 
Zəhmətabad kəndlərində, 4 
nömrəli məktəbin ərazisində yeni, 
daha güclü transformatorlar qoyu-
lub. Yuxarı Ağalıda, Nərimankənd, 
Muğankənd və Nəsimikənddə 
mövcud transformatorlar əsaslı 
və cari təmir edilib. Hava xətləri 
maneələrdən təmizlənib, naqillər 
tarımlanıb və dirəklər rənglənib. 
Hazırda işlər davam etdirilir. 
Bütün bunlar deməyə əsas verir 

ki, qış mövsümündə də rayon 
dayanıqlı elektrik enerjisi ilə təchiz 
olunacaq.

Bugünlərdə Xırmandalı 
kəndinin yeni yaşayış massivinə 
təbii qaz verilməsinə həsr edilən 
mərasim keçirildi. Bu kəndin 
genişlənən hissəsində artıq 286 
ev təsərrüfatı var və hamısında 
yeni sayğac quraşdırılıb. Daşıyıcı 
və məhəllədaxili qaz xətlərinin 
çəkilişi üçün 23 min 540 metr 
böyük diametrli yerüstü, eləcə də  
7 min 037 metr xırda diametrli po-
lad borulardan istifadə edilib. Açı-
lış münasibətilə keçirilən tədbirdə 
SOCAR prezidenti Rövnəq Abdul-
layev və “Azəriqaz”ın baş direk-
toru Əkbər Hacıyev də iştirak 
etdilər. R.Abdullayev əlamətdar 
hadisə münasibətilə kənd 
sakinlərini təbrik edərək dedi ki, 
bütün yaşayış məntəqələrinin, o 
cümlədən yeni massivlərin “mavi” 
yanacaqla təmin olunması xalqın 
rifah halının daha da yaxşılaş-
masına, həmçinin ekologiyanın 
qorunmasına xidmət edir. Rayon 
icra hakimiyyətinin başçısı Mahir 

Quliyev Biləsuvarın yaşayış 
məntəqələrinin bütünlüklə qaz-
laşdırılmasını Prezident İlham 
Əliyevin bölgələrə qayğısının 
nəticəsi kimi dəyərləndirdi. 

Bu il Ələt–Astara magist-
ral avtomobil yolunun rayon 
ərazisindən keçən hissəsində, 
Biləsuvar–İran sərhədi avtomo-
bil yolunda təmir işləri aparılıb. 
Ələt–Astara–İran İslam Res-
publikası ilə dövlət sərhədi (81 
kilometr) – Biləsuvar avtomobil 
yolunun yenidən qurulması işləri 
başa çatdırılıb. Burada yolun 
hərəkət zolağı genişləndirilməklə 
2 qat asfalt-beton örtük qoyulub. 
“Azərbaycan Respublikası regi-
onlarının sosial-iqtisadi inkişafı 
Dövlət Proqramı”nda nəzərdə 
tutulmuş Biləsuvar–Bəhrəmtəpə 
(56 kilometr)–Çaylı–Bağbanlar-
Aranlı–Zəhmətabad avtomobil 
yolunun tikintisi sürətlə davam 
etdirilir. Şəhər ərazisində kana-
lizasiya çəkilişi zamanı yararsız 
vəziyyətə düşmüş 7 kilometrlik 
yol isə yenidən asfaltlaşdırılıb. 

Biləsuvar Sukanal Sahəsinin 

rəisi Z.Məmmədovdan aldı-
ğımız məlumata görə, artıq 6 
ildir ki, şəhərdə Prezident İlham 
Əliyevin açılışında iştirak etdiyi 
su xəttindən istifadə edilir. Bu 
xəttin sayəsində camaat tam 
təmizlənmiş, zərərsizləşdirilmiş, 
bir sözlə, dünya standartlarına 
cavab verən su ilə təmin olunur. 
Sukanal sahəsi şəhərin 19 minlik 
əhali və 108 qeyri-əhali qrupuna, 
eləcə də 6 kənddə 3 min 500 
nəfərlik əhali və 7 qeyri-əhali qru-
puna xidmət göstərir. Hacıqabul 
rayonundan 710 millimetrlik boru 
vasitəsilə vurulan su Zəhmətabad 
kəndindəki anbara daxil olur, ora-
da təkrar zərərsizləşdirilir və na-
soslarla şəhər əhalisinə çatdırılır. 

Kənd əhalisinə isə Cənub–
Muğan kanalının suyu ilə xidmət 
göstərilir. Payız-qış mövsümünə 
hazırlıqla əlaqədar bütün nasoslar 
yağlanıb, açıq havada olan qur-
ğular izolə edilib, elektrik təchizatı 
tam saz vəziyyətə gətirilib.

Biləsuvar Rayon Mənzil 
Təsərrüfatı Təmir-İstismar İstehsa-
lat sahəsinin rəisi A.Məmmədovun 

təqdim etdiyi arayışda qeyd 
olunduğuna görə, bu kollektiv 
qabaqlayıcı tədbirlər görərək, ötən 
qış fəslində üzə çıxan çatış-
mazlıqları tam aradan qaldırıb. 
Rayonda mövcud olan 75 ümumi 
yaşayış binasının tüstü bacaları 
təmizlənib, çardaq hissələrindəki 
pəncərələr şüşələnib və yanar 
taxta konstruksiyalara odadavamlı 
məhlul hopdurulub. Həmçinin 
binaların ərazisindəki anbarlarda 
səliqə-sahman yaradılıb, bərk və 
maye tullantılar daşınaraq çirkli 
sahələr təmizlənir.

Təhsil və səhiyyə şöbələri 
üzrə də qışa hazırlıq tədbirləri 
icra edilməkdədir. Rayondakı 
25 məktəbin 12-si qazanxana 
vasitəsilə, 23-ü isə odun sobası 
ilə qızdırılır. Şəhərdəki yeni tam 
orta məktəbin binası istifadəyə 
verilən zaman burada müasir 
qazanxana da istismara buraxı-
lıb. Qalan bütün qazanxanalarda 
cari təmir işləri görülüb. Şəhər 1 
nömrəli və Ağayrı kənd ümumi 
məktəbləri, həmçinin İsmətli kənd 
tam orta məktəbi ilin sonuna kimi 

təhsil nazirliyinin Əsaslı Tikinti 
və Təchizat idarəsinin köməyi ilə 
qaz xəttinə qoşulacaq. İndiyədək 
bu təhsil ocaqları duru yanacaqla 
qızdırılırdı. Odun sobası ilə qızdı-
rılan məktəblərin isə noyabrın 15-
dək doğranmış quru odunla təmin 
edilməsi üçün sifariş verilib.

Mərkəzi rayon xəstəxanasının 
istilik sisteminə baxış keçirilib və 
tələbat olan yerləri təmir edilib. 
Sınmış pəncərə və qapı şüşələri 
dəyişdirilib. Xırmandalı kənd sahə 
xəstəxanasında da bütün qapı 
və pəncərələrə, eləcə də dam 
örtüyünün dağılmış hissələrinə əl 
gəzdirilib. Otaqlar qızdırıcı soba-
larla təmin olunub, lazımi qədər 
dizel yanacağı sifariş verilib. Kənd 
həkim məntəqələrində də cari 
təmir işləri həyata keçirilib. Hazır-
da bu məntəqələr üçün doğranmış 
meşə odunu alınmaqdadır. 

Nəhayət, onu da qeyd edək 
ki, Biləsuvar şəhərinin inkişafı, 
onun gözəlliyinin qorunması və 
müvafiq kommunikasiya siste-
minin hazırlanması məqsədilə 
baş plan, hazırlanır. Rayon üzrə 
payız-qış mövsümündə baş verə 
biləcək xüsusi hallar zamanı 
hər bir təşkilatın vəzifələri bir 
daha dəqiqləşdirilir və konkret 
fəaliyyətlə bağlı zəruri tövsiyələr 
verilir. Vaxt varkən, qışa hazır-
lıqla əlaqədar bütün tədbirlərin 
görülməsi üçün addımlar atılır. 

Əli NƏCƏFXANLI,  
“Xalq qəzeti”nin  

bölgə müxbiri 

�� ...Hər dəfə qış hazırlığından söz düşəndə 
ibrətamiz bir məsəli xatırlayıram: “Qışdan 
soruşdular ki, harda qışladın? Dedi, məni 
gözləməyənlərin yanında”. Yəni yayda “qış 
imtahanı”na hazırlaşmayanlara, onun gələcəyini 
nəzərə almayanlara sərt üzünü göstərib. 

Biləsuvarda qışa hazırlıq görülür


